
BO‘LAJAK MUSIQA 
O‘QITUVCHILARINING 
KASBIY TAYYORGARLIGIDA 
FORTEPIANO IJRO 
TEXNIKASINI 
TAKOMILLASHTIRISHNING 

Pedagogik ta’limotlat tarixi yo‘nalishi tayanch doktoranti

Ilmiy rahbar: Yuldoshev Umid Yuldoshovich

ORCID: 0009-0002-6217-5116
Annotatsiya: Mazkur maqolada fortepiano ijrochiligida texnik mahoratni rivojlantirishning pedagogik asoslari yoritilgan. 
Texnik mahoratni takomillashtirish jarayonida ijrochining tempi, ritmik aniqligi, dinamik ifoda vositalari hamda tovush sifati 
muhim ahamiyat kasb etishi ilmiy jihatdan asoslab beriladi. Shuningdek, E. Liberman va G. G. Neygauz kabi mashhur 
musiqiy pedagoglarning metodik qarashlari tahlil qilinib, ularning ijro texnikasini shakllantirishdagi amaliy ahamiyati ochib 
beriladi. Maqolada to‘g‘ri postanovka, ongli mashq, nuqtali usullar va boshqa metodik yondashuvlarning samaradorligi 
yoritilib, o‘quvchi va talabalarda ijro texnikasini samarali rivojlantirishga oid ilmiy-amaliy tavsiyalar beriladi.

Kalit so‘zlar: fortepiano, ijro texnikasi, musiqiy pedagogika, postanovka, ongli mashq, texnik mahorat.
Abstract: This article examines the pedagogical foundations of developing technical mastery in piano performance. It 
scientifically substantiates the significance of tempo, rhythmic accuracy, dynamic means of expression, and sound quality 
in the process of improving performance technique. The methodological views of renowned pedagogues such as E. 
Liberman and G. G. Neuhaus are analyzed, highlighting their practical contribution to the formation of piano performance 
technique. The article also emphasizes the effectiveness of correct posture, conscious practice, point-based methods, 
and other pedagogical approaches, offering practical recommendations for students to enhance their technical skills in 
piano performance.

Key words: piano, performance technique, music pedagogy, posture, conscious practice, technical mastery.
Аннотация: В статье раскрываются педагогические основы развития технического мастерства в фортепианном 
исполнительстве. Научно обосновывается значимость темпа, ритмической точности, средств динамического 
выражения и качества звука в процессе совершенствования исполнительской техники. Анализируются методи-
ческие взгляды известных педагогов – Э. Либермана и Г. Г. Нейгауза, а также показана их практическая значи-
мость в формировании фортепианной исполнительской техники. Особое внимание уделяется правильной поста-
новке, осознанной практике, точечным методам и другим педагогическим подходам, приводятся рекомендации по 
эффективному развитию технических навыков у студентов.

Ключевые слова: фортепиано, исполнительская техника, музыкальная педагогика, постановка, осознанная 
практика, техническое мастерство.

KIRISH
Musiqa o‘qituvchisi nafaqat bilim beruvchi, balki yoshlarni ma’naviy tarbiyalovchi, ularning badiiy dunyo-

qarashini shakllantiruvchi yetakchi shaxs bo‘lishi lozim. Shu bois bo‘lajak musiqa o‘qituvchilarini tayyorlashda 
fortepiano ijro texnikasini rivojlantirish alohida o‘rin tutadi. Fortepiano – musiqiy ta’limning asosi bo‘lib, ijrochi 
va pedagog uchun eng muhim vosita sanaladi. Zero, bu cholg‘u nafaqat yakka holda, balki vokal va ansambl 
mashg‘ulotlarida ham keng qo‘llaniladi.

Bo‘lajak musiqa o‘qituvchisi o‘z faoliyatida bir qator vazifalarni bajarishi muhim hisoblanadi:

•	 ko‘rgazmalilik tamoyili asosida o‘quvchilarga musiqa asarlarini fortepianoda ijro etib ko‘rsatadi;

•	 dars jarayonida musiqiy savodxonlikni mustahkamlashda fortepianodan foydalanadi;

•	 ansambl va xor mashg‘ulotlarini boshqarishda, kuylashga hamrohlik qilish jarayonida ushbu cholg‘udan 
keng foydalanadi.

Shu sababdan fortepiano ijro texnikasini egallash darajasi o‘qituvchining kasbiy mahoratini belgilovchi 
muhim mezonlardan biridir. Musiqiy ijrochilik san’atida texnik mahorat muhim o‘rin tutadi. Xususan, fortepiano 
ijrochiligida asarni mukammal ijro etish uchun nafaqat ijodiy talqin, balki texnik jihatdan puxta tayyorgarlik 
ham zarur. Shu bois musiqiy pedagogika sohasida ijro texnikasini rivojlantirish masalasi doimo dolzarb bo‘lib 
kelmoqda.

Ma’lumki, texnik mukammallikka qisqa muddatda erishib bo‘lmaydi. Bu jarayon muntazam mashq, qat’iyat, 
sabr-toqat va pedagogik yondashuvlarni talab etadi.

MAVZUGA OID ADABIYOTLAR SHARHI
Texnik mahorat deganda ijrochining tempi, ritmik aniqligi, dinamik ifoda vositalari va tovush xususiyatlarini 

mukammal tarzda boshqara olish qobiliyati tushuniladi. Ushbu elementlar uyg‘un bo‘lgan taqdirdagina asarning 
badiiy mazmuni to‘liq ifodalanadi. Pedagogik tajribada shuni kuzatish mumkinki, ijro texnikasi zaif bo‘lgan ijrochi 
asarni badiiy jihatdan to‘laqonli talqin eta olmaydi. Albatta, ijro texnikasini oshirish birdaniga amalga oshmaydi. 
Buning uchun muayyan vaqt va mehnat talab etiladi.

Shuning uchun ham musiqa pedagogikasida asar ijrochining imkoniyatlaridan kelib chiqqan holda tanla-
nishi maqsadga muvofiq bo‘lib, ushbu yondashuv tavsiya etiladi. Ana shundagina asarni hech bo‘lmaganda 
mukammallikka yaqin darajada ijro etish imkoniyati yuzaga keladi. Demak, texnik mahoratni namoyon etishda 
(asar ijrosida) birinchi navbatda to‘g‘ri asar tanlash nihoyatda muhimdir. Bunda pedagogik jihatdan ijrochining 
imkoniyatlarini to‘g‘ri baholay olish lozim.

Fortepiano ijrochiligi texnikasini rivojlantirish murakkab va uzluksiz jarayondir. Bu jarayon ijrochidan mehnat, 
sabr, intizomni, pedagogdan esa metodik yondashuvlarni to‘g‘ri tanlashni talab etadi. Texnik mahoratning rivoj­
lanishi nafaqat texnik elementlarning mukammallashuviga, balki asarning badiiy mazmunini chuqur ifoda etish 
imkoniyatining kengayishiga ham xizmat qiladi. Shu bois musiqiy pedagogika sohasida fortepiano texnikasini 
takomillashtirish masalasi doimiy ilmiy izlanish va amaliy tajriba talab etuvchi yo‘nalish bo‘lib qolmoqda.

Fortepiano ijrochiligida texnik mahoratni rivojlantirish masalasida E. Liberman va G. G. Neygauzning 
ilmiy-adabiy merosi alohida ahamiyatga ega [1]. Liberman texnikani rivojlantirishning boshlang‘ich nuqtasi sifa-
tida postanovka va qo‘l holatini ko‘rsatadi. Neygauz esa ijro jarayonida tovush ifodaviyligini texnik mukammallik 
bilan uyg‘unlashtirish zarurligini ta’kidlaydi.

Bo‘lajak musiqa o‘qituvchilarining fortepiano ijrochiligi texnikasini shakllantirish jarayoni psixomotor, musiqiy 
va pedagogik komponentlarning uyg‘unligini talab qiladi. Fortepiano texnikasi murakkab psixomotor faoliyat 
bo‘lib, bunda miya, mushaklar, eshituv idroki va barmoqlar harakati uzviy bog‘liqlikda faoliyat yuritadi. Shu 
sababli mashqlarni ongli ravishda bajarish, ya’ni diqqatni barmoq harakatiga, tovush sifatiga va nota matniga 
qaratib ishlash texnik o‘sishning zaruriy sharti hisoblanadi. Noto‘g‘ri yoki mexanik mashq qilish esa samara-
dorlikni sezilarli darajada kamaytiradi. Liberman fortepiano texnikasida ortiqcha mushak zo‘riqishlari ijrochilik 
sifatiga salbiy ta’sir ko‘rsatishini alohida ta’kidlaydi [1].

TADQIQOT METADALOGIYASI
Texnik rivojlanishning muhim sharti sifatida mushaklarning erkinligi, harakatlarning aniqligi hamda 

energiya sarfining minimal bo‘lishi ko‘rsatiladi. Ushbu tamoyil ijrochining uzoq muddatli mashqlar jarayonida 
charchamasdan ishlashiga imkon yaratadi. Liberman barmoq texnikasini alohida izolyatsiyada emas, balki 
qo‘l panjasi, bilak, tirsak va yelka harakatlari bilan o‘zaro bog‘liqlikda rivojlantirish zarurligini ta’kidlaydi. Uning 
fikriga ko‘ra, barmoqlar mustaqilligi faqat mushak kuchi bilan emas, balki harakatlarni markazdan boshqarish 
va muvofiqlashtirish (koordinatsiya) orqali shakllanadi.

Liberman metodikasida sekin tempda mashq qilish alohida ilmiy ahamiyatga ega. Sekin mashq qilish 
harakat mexanizmini anglash, eshituv nazoratini kuchaytirish hamda xatolarni ongli ravishda tuzatish uchun 
asosiy vosita hisoblanadi. Tezlik esa faqat harakatlar avtomatlashtirilgandan so‘ng oshirilishi lozim. Liberman 
nazariyasida texnika maqsad emas, balki vosita sifatida talqin qilinadi. Fortepiano texnikasining yakuniy vazifasi 
musiqiy obrazni to‘liq ochib berish, ijrochining individual talqinini ifodalash hamda badiiy g‘oyani tinglovchiga 
yetkazishdan iborat [2].

G. G. Neygauz texnikani rivojlantirishda quyidagi asosiy tamoyillarni belgilaydi:

1.	 Texnika va mazmun birligi. Texnik mashqlar musiqiy ma’no va ifoda bilan uzviy bog‘liq holda o‘zlashtiri­
lishi zarur; mexanik mashq qilish ijrochilik sifatini pasaytiradi.

2.	 Eshituv nazoratining ustuvorligi. Har bir texnik harakat ichki va tashqi eshituv orqali nazorat qilinishi, 
tovush sifati texnikaning asosiy mezoni bo‘lishi lozim.

3.	 Erkinlik va tabiiylik. Neygauz ortiqcha mushak zo‘riqishini texnik rivojga to‘sqinlik qiluvchi omil sifatida 
baholab, harakatlarning erkin bo‘lishini muhim deb hisoblaydi.

Neygauz metodikasi fortepiano texnikasini badiiy tafakkur, eshituv madaniyati va harakat erkinligi bilan 
uzviy bog‘liq holda rivojlantirishni nazarda tutadi. Ushbu yondashuv ijrochining faqat texnik imkoniyatlarini 
emas, balki uning badiiy yetukligini shakllantirishga xizmat qiladi.

TAHLIL VA NATIJALAR
Texnik tayyorgarlikni rivojlantirish uzoq muddatli va izchil jarayon bo‘lib, u quyidagi bosqichlarni o‘z ichiga 

oladi.

Asosiy tayyorgarlik bosqichi – to‘g‘ri postanovka

Qo‘l, barmoq, gavda va oyoqlarning anatomik jihatdan qulay joylashuvi texnik o‘sishning poydevorini 
tashkil etadi [1]. Noto‘g‘ri postanovka ritmik notekislikka, tovush sifati buzilishiga va mushaklarning tez char-
chashiga olib keladi. To‘g‘ri postanovka ijrochi musiqa asbobi bilan endigina tanisha boshlagan, ya’ni bosh-
lang‘ich musiqiy ta’limni olayotgan davrda o‘rganiladigan jarayondir.

Ammo ayrim hollarda fortepiano cholg‘usida ijro etish malakalariga ega bo‘lgan talabalarda ham posta-
novkaning noto‘g‘ri shakllanganini kuzatish mumkin. Albatta, bu holat tuzatilmasdan turib, ijro texnikasini 
yaxshilash haqida o‘ylash mumkin emas. Chunki noto‘g‘ri postanovka qancha vaqt mashq qilinmasin, yaxshi 
natijaga erishishga to‘sqinlik qiladi.

Ma’lum darajadagi ijro malakasiga ega bo‘lgan ijrochining postanovkasini to‘g‘rilash biroz qiyin bo‘lishi 
mumkin. Chunki u yillar davomida shu holatda fortepiano chalishga o‘rganib qolgan bo‘ladi. Biroq o‘z ustidan, 
ya’ni qo‘llar, gavda va oyoqlarning to‘g‘ri holati ustidan qat’iy nazorat olib borish orqali ijobiy natijalarga erishish 
mumkin. Bunda qo‘llarning erkin holatda bo‘lishi ham muhim ahamiyatga ega. Qo‘llarni qattiq tutib, yelkalarni 
siqib chalish texnikaning rivojlanmasligiga sabab bo‘ladi.

Gavda va qo‘llarning klavish ustida erkin harakatlanishiga yordam beruvchi bir qator mashqlar mavjud. 
Ushbu mashqlarni har kuni 15–20 daqiqa bajarish tana va qo‘llarning klavish ustida erkin, zo‘riqishsiz harakat-
lanishiga olib kelishi mumkin. Bunday mashqlarni ijrodan keyin qo‘llarda kuchli charchoq sezilganda ham 
bajarish maqsadga muvofiq.

Texnik malaka bosqichi

Bu bosqichda etyudlar va murakkab mashqlar orqali barmoqlarning klavish ustida erkin harakati, tezkorligi 
va qo‘lning moslashuvchanligi rivojlantiriladi. Barcha pianistlarga ma’lum bo‘lganidek, gamma ustida ishlash 
texnikaning sezilarli darajada o‘sishiga sabab bo‘ladi.

Gammani turli ko‘rinishlarda, ya’ni tabiiy, garmonik, melodik, tersiya, detsima, seksta, akkordlar va arpedjio 
shakllarida, shuningdek xromatik gammalarni turli usullarda, ikki qo‘lning qarama-qarshi yo‘nalishida ijro etish 
lozim. Ijrochining qobiliyatiga qarab gamma ko‘rinishlarini bosqichma-bosqich o‘rganish maqsadga muvofiq.

Masalan, ilgari tersiya yoki detsima ijro etmagan talaba dastlab bu ko‘rinishlarni faqat to‘g‘ri harakatda ijro 
etishi tavsiya etiladi. Muayyan vaqt davomida ushbu usullar o‘zlashtirilgach, qo‘llarning qarama-qarshi harakat-
larini qo‘llash mumkin.

Gammalarni ravon, tez va sifatli tovushlarda ijro etish uchun mashq jarayonida sekin tempda va turli usul-
larda ishlash talab etiladi. Demak, birinchi vazifa – sekin, shoshilmasdan, noto‘g‘ri tovushlarsiz ijro etishdir. 
Shundan so‘ng turli usullarni qo‘llash mumkin. “Nuqtali usullar”ni qo‘llash shular jumlasidan bo‘lib, ular barmoq 
mustahkamligini ta’minlaydi. Biroq bir usulni uzluksiz mashq qilish aks ta’sir ko‘rsatishi mumkin.

Masalan, bir qo‘lni legato, ikkinchi qo‘lni esa stakkato va teskari usulda mashq qilish ijobiy natija beradi. 
Keyingi usullardan biri tez–sekin va sekin–tez usulidir. Masalan, to‘rt tovush sekin, to‘rt tovush tez va aksincha. 
Shuningdek, tovushlarni uch, besh va boshqa variantlarda guruhlash ham qo‘llaniladi. Navbatdagi usul – bir 
klavishni ikki marta bosish (“ikkitalik usul”) bo‘lib, bunda birinchi tovush qisqa va kuchsiz, ikkinchi tovush esa 
kuchli va cho‘zilgan bo‘ladi. Ushbu usul barmoqlarning klavishga yaxshiroq moslashishiga va kuchsiz bar­
moqlarning mustahkamlanishiga yordam beradi.

Bunday mashqlarni to‘g‘ri va o‘rinli qo‘llay bilish eng muhim vazifalardan biridir. Chunki noto‘g‘ri qo‘llangan 
mashqlar ijobiy natija bermasligi, aksincha ijro sifatining pasayishiga olib kelishi mumkin.

Ongli mashq bosqichi

Mashqlarni mexanik emas, balki ongli tarzda bajarish zarur. Miya va barmoqlar harakati o‘zaro uzviy bog‘liq 
bo‘lgani sababli mashq jarayonida diqqatni to‘liq ijroga qaratish samaradorlikni oshiradi. Agar ijrochi mashq 
davomida barmoqlari bilan klavishda harakat qilib, fikran boshqa narsalarni o‘ylasa, bajarilayotgan mashq­
larning samaradorligi sezilarli darajada kamayadi. Bu holat mashqni sport mashg‘ulotiga o‘xshash mexanik 
faoliyatga aylantirib qo‘yadi.

Masalan, nuqtali usulni aralash holda ijro etishda (to‘rt va olti tovushlarga uzun to‘xtashlarda) ongli ravishda 
diqqatni barmoq harakati, tovush sifati va nota matniga qaratmaslik chalkashliklarga olib keladi. Shu sababli 
mashqlarning foydali va samarali bo‘lishi uchun ularni ongli tarzda bajarish muhim hisoblanadi.

Ijodiy qo‘llash bosqichi

Ushbu bosqichda o‘rganilgan texnik usullar badiiy asarlar ijrosida qo‘llaniladi. Bu jarayonda ifodaviylik, 
dinamika, temp va artikulyatsiya kabi ijro elementlari chuqurlashtiriladi. Mazkur bosqichda talabaning o‘z ijrosini 
tinglashi va harakatlarini kuzatishi samarali natija beradi.

Ijroni video yozuvga muhrlab, keyinchalik uni tahlil qilish o‘z xato va kamchiliklarini anglashga yordam 
beradi. Masalan, ijro davomida piano qismini yetarli darajada ijro etyapman deb o‘ylagan ijrochi, yozuvni eshit-
gach, tovush yetarlicha yumshoq emasligini sezishi va uni bartaraf etishga harakat qilishi mumkin. Ritm bilan 
bog‘liq muammolar ham ushbu usul orqali aniqlanadi.

Motivatsiya va intizom

Ijrochining ichki xohishi va mehnatsevarligi ustoz tomonidan berilgan bilimlar bilan uyg‘unlashganda-
gina yuqori natijalarga erishiladi. Ijrochining o‘ziga bo‘lgan ishonchi ham muhim ahamiyat kasb etadi. Bo‘lajak 
musiqa o‘qituvchilari kelajakda butun sinf o‘quvchilari oldida ijro etishlari talab etiladi. Kuchli hayajon yoki o‘ziga 
bo‘lgan past ishonch ijrodagi xatoliklarga olib kelishi mumkin. Shu bois oliy ta’lim jarayonida kasbiy bilimlar bilan 
bir qatorda o‘ziga ishonchni mustahkamlash va sahna hayajonini yengish ko‘nikmalarini shakllantirish muhim 
hisoblanadi.

Ijodiy faoliyatni rag‘batlantirish

Ijodiy faoliyatni rag‘batlantirish ta’lim jarayonining muhim tarkibiy qismi bo‘lib, talabaning shaxsiy faolligini, 
mustaqil fikrlashini va ijodiy salohiyatini to‘liq namoyon etishini ta’minlaydi. Bu jarayon, avvalo, ichki motivat-
siyani shakllantirish bilan bog‘liq. Talaba musiqiy asarni o‘z ichki dunyosi, kechinmalari va his-tuyg‘ulari bilan 
uyg‘unlashtira olganida, ijro jarayoni ijodiy faoliyatga aylanadi.

Ijodiy faoliyatni rag‘batlantirishning samarali vositalaridan biri improvizatsiya va ijodiy topshiriqlardir. 
Masalan, o‘rganilgan asar asosida qisqa improvizatsion parcha yaratish, ohangni o‘zgartirish yoki turli uslub­
larda ifodalash talabaning ijodiy fikrlashini faollashtiradi. Tashqi rag‘batlantirish vositalari – tanlovlar, konsertlar, 
musobaqalar, ijobiy baholashlar ham muhim, biroq asosiy maqsad talabaning ichki ijodiy motivini mustahkam-
lashdan iborat.

Zamonaviy raqamli vositalar – musiqiy dasturlar, virtual pianino platformalari va audio-tahlil ilovalari ham 
ijodiy faoliyatni rivojlantirishda katta ahamiyatga ega. Ular talabalarga o‘z ijrosini eshitish, tahlil qilish va tako-
millashtirish imkonini beradi.

Kommunikativ kompetensiya

Kommunikativ kompetensiya talabalarning ijodiy va ijtimoiy rivojlanishida muhim o‘rin tutadi. Bu kompeten-
siya shaxsning o‘z fikrini erkin ifoda etishi, boshqalar bilan samarali muloqot o‘rnatishi va jamoada hamkorlikda 
faoliyat yuritish qobiliyatini anglatadi. Ayniqsa, ansambl va xor mashg‘ulotlari jarayonida kommunikativ kom­
petensiyani shakllantirish alohida ahamiyat kasb etadi.

Ansambl va xor mashg‘ulotlari jamoaviy muloqotga asoslangan ijodiy jarayon bo‘lib, bunda har bir ishtirok­
chi nafaqat o‘z partiyasini to‘g‘ri ijro etishi, balki boshqalarni tinglab, ular bilan uyg‘unlik hosil qilishi zarur. Bu jara­
yonda o‘zaro hurmat, musiqiy fikr almashish va jamoaviy mas’uliyat hissi shakllanadi. Pedagogning boshqa-
ruvchilik roli hamda ijobiy emotsional muhitni yaratish mahorati ushbu jarayonda hal qiluvchi ahamiyatga ega.

XULOSA VA TAKLIFLAR
Demak, ansambl va xor mashg‘ulotlari nafaqat ijrochilik ko‘nikmalarini rivojlantiradi, balki talabalarda 

kommunikativ madaniyat, o‘zaro hurmat, jamoaviy fikrlash va hamkorlikda ijod qilish malakalarini shakllantiruv­
chi samarali pedagogik muhitni yaratadi. Bu esa ularning kelajakdagi kasbiy faoliyatida – pedagog, ijrochi yoki 
rahbar sifatida – muvaffaqiyatli faoliyat yuritishlari uchun zarur bo‘lgan ijtimoiy-madaniy poydevor bo‘lib xizmat 
qiladi. Ansambl va xor mashg‘ulotlarida jamoaviy hamkorlikni tashkil etish ko‘nikmalari shakllanadi.

Xulosa qilib aytganda, bo‘lajak musiqa o‘qituvchilarining kasbiy tayyorgarligida fortepiano ijro texnikasini 
takomillashtirish ularning professional shakllanishida beqiyos ahamiyat kasb etadi. Fortepiano mashg‘ulotlari 
faqat texnik malakani rivojlantirish vositasi bo‘lib qolmasdan, balki pedagogik mahorat, ijodkorlik va estetik didni 
shakllantirishga ham xizmat qiladi. Pedagogik nuqtai nazardan qaraganda, ushbu jarayon shaxsga yo‘nal-
tirilgan yondashuv, bosqichma-bosqich murakkablashtirish, ijodiy faoliyatni rag‘batlantirish va motivatsiya 
tamoyillariga asoslanishi lozim.

Shu tariqa bo‘lajak musiqa o‘qituvchilari o‘z kasbiy faoliyatida fortepianodan samarali foydalanib, yosh 
avlodning musiqiy tarbiyasida muhim o‘rin egallashlari mumkin.

Foydalanilgan adabiyotlar:
1.	 Liberman, E. Fortepiano texnikasining asoslari. Moskva, 1972.
2.	 Neygauz, G. G. Ob iskusstve fortepiannoy igri. Moskva, 1958.
3.	 Zuckerman, B. The Piano Teacher’s Guide. New York, 1990.
4.	 Taubman, D. The Art of Piano Playing. London, 2002.
5.	 Golubovskaya, N. Fortepiano pedagogikasida metodik yondashuvlar. Toshkent, 2018.
6.	 Martinsen, K. A. Metodika individual’nogo prepodavaniya igry na fortepiano. Moskva: Klassika-XXI, 2003.
7.	 Lhévinne, J. Basic Principles in Pianoforte Playing.
8.	 Busoni, F. Klavierübung (10 jildli fortepiano texnikasi mashqlari to‘plami).
9.	 Jonás, A. Master School of Modern Piano Playing and Virtuosity. 7 jild.
10.	 Shabdullayeva, L. (2025). Raqamli ta’lim muhitida sun’iy intellektdan foydalanish. Universal xalqaro ilmiy jurnal, 2(4.2), 

52–54.
11.	 Orifbekovna, S. L. (2025). Talabalarning individual ta’lim trayektoriyasini loyihalashda raqamli ta’limning ahamiyati. 

Журнал научных исследований и их решений, 4(02), 192–194.
12.	 Shabdullayeva, L. (2024). Imom al-Buxoriyning ilmiy merosi vositasida o‘quvchi-yoshlarda milliy iftixor tuyg‘usini shakl­

lantirish texnologiyalarini takomillashtirish modeli. Universal xalqaro ilmiy jurnal, 1(5), 260–263.
13.	 Shabdullayeva, L. O. (2024). Imom al-Buxoriy asarlarining pedagogik ahamiyati. Экономика и социум, (10–2(125)), 

388–391.
14.	 Orifbekovna, S. L., & Anvarovna, D. N. (2022). Al-Buxoriy ilmiy merosidan ta’lim-tarbiya jarayonida foydalanish. Galaxy 

International Interdisciplinary Research Journal, 10(10), 81–83.
15.	 Шабдуллаева, Л. О. (2021). Формирование у учащихся интереса к чтению книг. Наука и образование сегодня, 

5(64), 74–75.
16.	 Orifbekovna, S. L. Imom al-Buxoriyning ilmiy merosi vositasida o‘quvchi-yoshlarda milliy iftixor tuyg‘usini shakllantirish 

texnologiyalarini takomillashtirish modeli. Andijon davlat universiteti, Umumiy pedagogika kafedrasi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

